
Nod ac 
amcanion
y llyfr
Yn y llawlyfr yma byddwn yn trafod yr agweddau canlynol ar y teulu:

• Gwahanol fathau o deuluoedd yng Nghymru a Lloegr 

• Newidiadau cymdeithasol yng Nghymru a Lloegr, gan gynnwys priodi, ysgaru, cyd-fyw, 
disgwyliad oes, ffrwythlondeb, bod yn sengl 

• Cyfansoddiad teuluoedd gan gyfeirio at newid cymdeithasol

• Persbectifau damcaniaethol ar deuluoedd a chartrefi: swyddogaethwyr, Marcswyr, ffeministiaid, 
ôl-fodernwyr a’r Dde Newydd.

cyflwyniad
Uned sylfaenol o fewn y gymdeithas yw’r teulu a gellid dadlau bod pawb ledled y byd yn perthyn 
i ryw fath o deulu. Er hynny, erbyn hyn mae’n bosib ei bod yn fwy perthnasol trafod ‘teuluoedd’ 
na’r ‘teulu’ gan fod amrywiaeth mawr i’w ganfod yng nghynnwys a strwythur teuluoedd. Gall 
yr amrywiaeth yma fodoli o fewn gwledydd unigol fel Cymru, yn ogystal â rhwng gwledydd, ac 
mae’n gysyniad hollbwysig ym maes cymdeithaseg. Mae’r teulu yn bwnc llosg yn hanesyddol o 
fewn cymdeithaseg ond eto i gyd mae’n bwnc cyfoes i’w astudio gan fod newidiadau i’w gweld yn 
nhrefniant y teulu yn ein cymdeithas heddiw.    

Yn ogystal, mae’r teulu yn ffocws amlwg i bolisïau cymdeithasol sy’n cael eu creu gan wleidyddion a 
llywodraethau amrywiol ledled y byd (pa bolisïau sydd gan y llywodraeth i gefnogi teuluoedd? e.e. 
credyd treth plant). Mae persbectifau cymdeithasegol gwahanol yn ymdrin â’r teulu fel sefydliad 
mewn amrywiol ffyrdd, sydd yn aml yn anghytuno â’i gilydd. Mae nifer o fathau o deuluoedd yn 
bodoli erbyn heddiw sy’n adlewyrchu amrywiaeth diwylliannol a chymdeithasol y cyfnod sydd 
ohoni.

Byddwn yn edrych ar y gwahanol bersbectifau cymdeithasegol ar y teulu yn y llawlyfr hwn, ond cyn 
hynny byddwn yn ystyried rhai o’r gwahanol fathau o deuluoedd sy’n bodoli o fewn ein cymdeithas.



Dehongliad 
clasurol 
o’r teulu 

Dehongliad 
clasurol o’r 
teulu 
Mae’r swyddogaethwr enwog, George Peter Murdock (“Social 
Structure”, 1949) yn diffinio’r teulu fel hyn:

“The family is a social group characterised by common residence, 
economic co-operation and reproduction. It includes adults of both sexes, 
at least two of whom maintain a socially-approved sexual relationship, 
and one or more children, own or adopted, of the sexually cohabiting 
adults.” (Murdock 1949, 1)
 
Mae llawer yn gweld y disgrifiad yma o’r teulu fel y diffiniad clasurol. Yn ôl Murdock mae teulu yn 
byw gyda’i gilydd, yn cydweithio’n economaidd, yn cynnwys oedolion o’r ddau ryw, ac yn cynnwys 
plant. Yn ddiddorol, yn ôl Murdock mae perthynas rywiol rhwng dau neu fwy o oedolion yn 
nodwedd o’r teulu! Fodd bynnag, mae nifer o fathau o deuluoedd sy’n fwy cyfarwydd i ni yma yng 
Nghymru nad ydynt yn cyfateb i’r diffiniad hwn.

CWESTIWN

Mae diffiniad Murdock o’r teulu wedi cael ei feirniadu gan lawer o gymdeithasegwyr am ei fod yn 
cynnig diffiniad cul iawn o’r hyn a ystyrir yn ‘deulu’.

Pa fath o deuluoedd sydd ddim yn cael eu cynnwys o fewn y diffiniad yma?

• Teuluoedd un rhiant a phlant
• Cyplau heb blant
• Cyplau hoyw

A fedrwch chi feddwl am fwy o enghreifftiau?

Mae’r Swyddfa Ystadegau Gwladol (2017) yn disgrifio teulu fel pâr priod, cwpl sydd mewn 
partneriaeth sifil, neu gwpl sydd yn cyd-fyw. Nid oes rhaid bod ganddynt blant. Yn ogystal, maent 
yn cynnwys teuluoedd un rhiant gydag o leiaf un plentyn. Un nodwedd allweddol wrth ystyried y 
gwahanol fathau o deuluoedd yw eu bod yn byw gyda’i gilydd yn yr un cartref. Nid yw’r SYG yn cyfrif 
unigolion sengl, na chwaith unigolion sy’n byw gyda’i gilydd ond sydd ddim yn perthyn na chwaith 
mewn perthynas â’i gilydd, fel teulu.

Cliciwch yma am y wybodaeth lawn:

https://cy.ons.gov.uk

https://cy.ons.gov.uk/peoplepopulationandcommunity/birthsdeathsandmarriages/families/bulletins/familiesandhouseholds/2017


Mathau 
o deuluoedd 
yng Nghymru 
a Lloegr  

Mathau o 
deuluoedd yng 
Nghymru a 
Lloegr 
Mae yna fathau gwahanol o deuluoedd sydd yn amlwg iawn o fewn ein cymdeithas gyfoes ni yng 
Nghymru ac yn Lloegr. Dyma rhai o’r mathau mwyaf amlwg. 

https://bangor.cloud

Teulu Cnewyllol (Nuclear Family)

Dyma deulu traddodiadol sy’n cynnwys dau riant heterorywiol 
mewn perthynas rywiol. Fel arfer mae yna un neu fwy o blant o 
fewn y teulu hefyd.

Sut i adnabod teulu cnewyllol?

• Mae’n cynnwys dwy genhedlaeth o’r teulu yn byw yn yr un 
cartref

• Mae’r aelodau yn byw bywyd o ddydd i ddydd yn 
annibynnol ar y teulu ehangach (e.e. mam-gu/tad-cu, modrybedd, ewythrod)

• Gall cysylltiad fodoli gyda gweddill y teulu ehangach, ond nid ydynt yn byw yn yr un cartref.

Teulu Estynedig (Extended Family)

Mae’r teulu estynedig yn cynnwys perthnasau y tu allan i’r teulu 
cnewyllol sy’n byw gyda’i gilydd (neu yn agos iawn i’w gilydd). Mae yna 
ddau fath o deulu estynedig.

• Teulu estynedig fertigol – yn cynnwys mam-gu a thad-cu/taid a nain 
yn hytrach na modrybedd ac ewythrod

• Teulu estynedig llorweddol – yn cynnwys modrybedd, ewythrod, 
cefndryd a chyfnitherod

https://bangor.cloud.panopto.eu/Panopto/Pages/Viewer.aspx?id=16734a14-6e0d-45d4-9b8b-a96c009ae57f

Teulu Polyn Ffa (Bean Pole Family)

Dyma deulu lle mae tair cenhedlaeth yn byw gyda’i gilydd, ond dim ond 
nifer cyfyngedig o bobl sydd yno o bob cenhedlaeth. Er enghraifft, mam, 
plentyn a mam-gu/nain yn byw gyda’i gilydd mewn un cartref. Yn yr achos 
yma nid oes partneriaid gan yr oedolion ac felly mae’n nifer cyfyngedig.

Teulu Un Rhiant (Single Parent family) 

Dyma deulu gydag un rhiant a phlant. Mae’r rhiant fel arfer yn fam, ond 
mae nifer sylweddol o ddynion hefyd yn deulu un rhiant â phlant. Mae 
yna sawl rheswm dros deuluoedd un rhiant a dyma rai cyffredin:

• Partneriaid yn gwahanu neu’n ysgaru
• Y stigma oedd yn arfer perthyn i feichiogi tu allan i briodas yn 

diflannu
• Marwolaeth partner
• Rhiant sengl o ddewis.
 

Teulu Estynedig drwy Ysgariad (Divorced-Extended Family)

Dyma deuluoedd sydd wedi cael eu creu drwy gyfuno teuluoedd eraill 
sydd wedi chwalu. Yn aml mae hynny’n digwydd ar ôl ysgariad neu pan 
fydd perthynas wedi dod i ben. Mae’r teulu adluniedig yn cynnwys plant 
o’r ddwy briodas neu o berthnasoedd gwahanol y rhieni.
 

Teulu Mabwysiadol (Adoptive Family)

Mae’r teuluoedd hyn yn cynnwys plant sydd wedi cael eu mabwysiadu. 
O ganlyniad, nid yw’r plant yn perthyn yn enetig i’w rhieni, er eu bod yn 
aelodau llawn o’r teulu.

Teulu â Rhieni o’r Un Rhyw (Same Sex Family)

Mae’r math yma o deulu yn cynnwys cwpl o’r un rhyw, yn ogystal â 
phlant. Gall y plant fod wedi eu mabwysiadu, neu o berthynas flaenorol, 
neu wedi eu geni drwy broses IVF neu dechnegau atgenhedlu amrywiol.

Cenhedlaeth Frechdan (Sandwich Generation)
Oedolion canol oed sy’n byw fel teulu ac yn edrych 
ar ôl eu plant a’u rhieni hŷn ar yr un pryd yw’r 
genhedlaeth frechdan. Mae’r ffaith bod rhaid i’r 
oedolion edrych ar ôl y ddwy genhedlaeth (ifanc a 
hŷn) yn nodwedd ganolog o’r math yma o deulu.  

Teulu Nyth Gwag  (Empty Nest Family)

Yn y math hwn o deulu mae’r plant yn hŷn ac 
wedi symud allan i fyw mewn lleoliad arall am 
resymau amrywiol gan adael y rhiant neu’r 
rhieni yn byw yn y cartref ar eu pennau eu 
hunain. Weithiau, mae’r plant hŷn yn symud 
yn ôl i fyw gyda’u rhieni (e.e. os nad ydynt yn 
medru fforddio prynu tŷ) a gelwir y rhain yn 
‘deuluoedd bwmerang’.

Cwestiwn: Ydy partneriaid heb blant yn deulu? A yw rhai pobl yn penderfynu byw gyda’u ffrindiau yn 
hytrach nag mewn teuluoedd mwy traddodiadol? A yw hyn yn arwain at fath newydd o deulu?



Newidiadau 
cymdeithasol yng 
Nghymru 
a Lloegr

Newidiadau 
cymdeithasol 
yng Nghymru a 
Lloegr 
Dros y degawdau diwethaf rydym wedi gweld natur teuluoedd yng Nghymru a Lloegr yn newid. 
Bydd yr adran nesaf yn canolbwyntio ar rai o’r newidiadau hyn gan ystyried newidiadau ym 
mhatrymau priodi, ysgaru, cyd-fyw a bod yn sengl. Byddwn hefyd yn trafod dylanwad disgwyliad 
oes hirach ar y teulu, yn ogystal â dylanwad newidiadau technolegol ar ffrwythlondeb.
 

Priodi, Ysgaru a Chyd-fyw

Mae’r cysyniad o briodas yn aml yn cael ei gysylltu â’r 
teulu.  Fodd bynnag, dros y degawdau diwethaf gwelwyd 
newidiadau yn nifer y bobl sy’n priodi a faint o gyplau 
priod sy’n ysgaru. Yn ôl y Swyddfa Ystadegau Gwladol mae 
nifer y bobl sy’n priodi wedi bod yn gostwng ers y 70au. Er 
enghraifft, yn 1972 roedd 426,241 o barau wedi priodi yng 
Nghymru a Lloegr tra bod y ffigur yma wedi gostwng i 240,854 
yn 2014. Mae’n ymddangos felly fod mwy a mwy o bobl yn 
dewis cyd-fyw heb briodi, ac mae hyn yn arbennig o wir am 
gyplau ifanc.

Mae nifer o resymau tu ôl i’r newidiadau hyn. Yn hanesyddol, 
roedd stigma cymdeithasol yn perthyn i bobl a oedd yn cyd-
fyw ac yn cael perthynas rywiol heb briodi. Erbyn heddiw 
mae agweddau’r cyhoedd wedi newid ac mae perthynas 
rywiol tu allan i briodas yn cael ei derbyn gan y mwyafrif 
o bobl. Un rheswm tu cefn i’r newid yma yw’r  gostyngiad 
yn nifer y bobl ym Mhrydain sy’n dilyn ffydd grefyddol sy’n 
gwrthwynebu perthynas o’r fath. 

Yn ogystal â hynny, mae nifer y bobl  briod sy’n penderfynu 
ysgaru wedi cynyddu. Pasiwyd Deddf Diwygio Ysgariad ym 
Mhrydain yn 1969 a daeth i rym yn 1971, ac ers hynny mae’r 
broses o gael ysgariad wedi dod yn haws ym Mhrydain. Ar ôl 
pasio’r ddeddf gwelwyd cynnydd yn y gyfradd ysgaru wrth i 
bobl fanteisio ar y cyfle i ddod â phriodasau anhapus i ben. 
Er hynny, sefydlogodd y raddfa ysgaru yn yr 80au. Erbyn hyn 
mae llai na dwy briodas allan o bob pump yn gorffen mewn 
ysgariad ym Mhrydain.

Mae’r newidiadau hyn yn y ddeddf ysgaru wedi cael 
dylanwad ar y teulu yng Nghymru ac ym Mhrydain. 
Mae’r cynnydd a welwyd yn y gyfradd ysgaru ers y 70au 
wedi arwain at gynnydd mewn strwythurau teuluol 
amrywiol. Un enghraifft o hyn yw’r teuluoedd un 
rhiant a theuluoedd adluniedig sy’n cynnwys plant o 
berthnasoedd blaenorol.

Am ystadegau llawn dilynwch y ddolen yma. 

https://cy.ons.gov.uk

https://cy.ons.gov.uk/peoplepopulationandcommunity/birthsdeathsandmarriages/divorce/bulletins/divorcesinenglandandwales/2016#first-notable-increase-in-divorces-of-opposite-sex-couples-since-2009 


Disgwyliad 

Oes

Disgwyliad 
Oes 
Mae data’r cyfrifiad (census) yn ein galluogi ni i ddadansoddi’r newidiadau ym mhoblogaeth Cymru. 
Wrth i ni ystyried y teulu mae’n arbennig o berthnasol i ni ystyried y modd y mae poblogaeth Cymru 
yn byw yn hirach a’r effaith y mae hyn yn ei chael ar gyfansoddiad teuluoedd yng Nghymru.  

Yn ôl ystadegau Llywodraeth Cymru mae disgwyl i boblogaeth Cymru dyfu o 3.11 miliwn yn 2016 i 
3.26 miliwn erbyn 2041. Fodd bynnag, nid yw Llywodraeth Cymru yn disgwyl i’r boblogaeth dyfu ym 
mhob grŵp oedran, a gall hyn gael dylanwad ar y math o gymdeithas y byddwn ni’n  byw ynddi, a’r 
gwahanol fathau o deuluoedd fydd yn bodoli yng Nghymru.

Er enghraifft, wrth i bobl fyw yn hirach mae 
disgwyl i’r boblogaeth hŷn, sef pobl dros 65 oed, 
gynyddu 232,000 erbyn 2041. Mae’r twf yn y 
boblogaeth hŷn yn codi cwestiynau ynglŷn â sut 
mae gofalu am bobl hŷn, a gall hyn ddylanwadu 
ar bwy sydd yn byw mewn un cartref fel uned 
deuluol. Yn ystod yr un cyfnod, mae disgwyl i 
nifer y plant o dan 16 mlwydd oed ostwng. Gall 
y newid yma mewn demograffeg hefyd ddod â 
goblygiadau i drefniant y teulu wrth i bobl gael 
llai o blant, neu ddim plant o gwbl. Gyda’i gilydd 
mae’r ddwy ffactor yma yn gallu dylanwadu ar 
bwy sy’n byw o dan yr un to, a beth sydd yn cael 
ei ystyried fel ‘teulu’.

Data llawn yma:

http://gov.wales

https://gov.wales/statistics-and-research/national-population-projections/?lang=cy

Pwynt i’w gofio

Mae gwahaniaethau mewn strwythurau teuluol yn 
bodoli o fewn gwledydd a rhwng gwledydd hefyd. Tra 
bod rhai mathau o deuluoedd yn fwy cyffredin yma 
yng Nghymru, mae amrywiaeth mewn gwledydd eraill 
o amgylch y byd:

Cibwts, Israel - dyma sefyllfa deuluol wahanol lle 
mae’r plant yn cael eu magu gan y gymuned ac nid o 
fewn unedau teuluol unigol. Mae cibwtsau yn unedau 
cynhyrchiol iawn sy’n gweithio’r tir ac yn gwerthu 
cynnyrch amaethyddol. Maent o’r farn bod magu 
plant mewn dull cymunedol yn rhyddhau’r fenyw rhag 
cyfrifoldebau traddodiadol magu teulu 

Heddiw, mae pobl ym Mhrydain eisoes yn byw yn llawer hirach nag yr oeddent yn y gorffennol. 
I unigolion sydd wedi cael eu geni ym Mhrydain rhwng 2014 a 2016, eu disgwyliad oes yw 79.2 
mlynedd i ddynion a 82.9 i ferched. Mae’n ddiddorol nodi ymafod merched ar gyfartaledd yn 
tueddu i fyw yn hirach na dynion ac mae hyn hefyd yn gallu dylanwadu ar gyfansoddiad teuluoedd.

https://www.ons.gov.uk

Grandfathers in Contemporary Families in Britain (Mann a Leeson)

Yn ôl Mann a Leeson (2010) mae rolau tadau-cu/teidiau yn newid ym Mhrydain. Roedd eu hymchwil 
yn dangos bod nifer o dadau-cu/teidiau yn camu mewn i gymryd lle tadau a oedd yn absennol o’r 
teulu. Mewn rhai achosion, roeddent yn ymfalchïo yn eu rôl fel ffigur gwrywaidd o fewn y teulu.

https://www.ons.gov.uk/peoplepopulationandcommunity/birthsdeathsandmarriages/lifeexpectancies/bulletins/nationallifetablesunitedkingdom/2014to2016


Byw ar 
eich Pen 
eich Hun

Byw ar eich Pen 
eich Hun
Gwelwn felly fod niferoedd y bobl sydd yn priodi ac yn ysgaru yn newid dros y blynyddoedd. Ond 
beth am unigolion sydd yn byw ar eu pennau eu hunain, tu allan i’r hyn sy’n cael ei ddehongli fel 
‘teulu’? Yn ôl y Swyddfa Ystadegau Gwladol, yn 2017 roedd nifer y bobl oedd yn byw ar eu pennau 
eu hunain yng Nghymru a Lloegr wedi codi dros y blynyddoedd gyda 28% o gartrefi yn cynnwys 
unigolyn sengl yn hytrach na theulu. Mae’r ganran sy’n byw ar eu pennau eu hunain yn codi wrth 
i’r boblogaeth heneiddio, tra bod oedolion ifanc yn llai tebygol o fyw ar eu pennau eu hunain. Un 
rheswm tu cefn i hyn yw bod oedolion ifanc yn fwy tebygol erbyn hyn o fyw gyda’u rhieni.

Cliciwch ar y ddolen yma am yr ystadegau llawn:

https://cy.ons.gov.uk

Tra bod rhai unigolion yn byw ar eu pennau eu hunain ar ôl i briodas ddod i ben, neu ar ôl 
marwolaeth eu partner, gall nifer o unigolion benderfynu byw ar eu pennau eu hunain, heb deimlo’r 
angen i gyd-fyw ag eraill.

https://cy.ons.gov.uk/peoplepopulationandcommunity/birthsdeathsandmarriages/families/bulletins/familiesandhouseholds/2017


Pobl Lesbiaidd, 
Hoyw, Deurywiol 

a Thraws 
(LHDT / LGBT)

Pobl Lesbiaidd, 
Hoyw, Deurywiol 
a Thraws 
(LHDT / LGBT)
Mae’r gymdeithas gyfoes yn un â chryn amrywiaeth, sy’n golygu bod teuluoedd amgen yn cael 
eu cydnabod fwyfwy erbyn hyn. Mae teuluoedd LHDT yn adlewyrchu newidiadau cymdeithasol 
a deddfwriaethol. Mae’r acronymau Cymraeg (LHDT) sy’n disgrifio unigolion lesbiaidd, hoyw a 
deurywiol, sy’n sefyll am lesbian, gay, bisexual and trans (LGBT) wedi cael eu defnyddio ers y 
1990au. Mae maes LHDT yn amlygu’r newid agwedd at hunaniaeth rywiol yn ein cymdeithas sydd 
yn ei dro yn dylanwadu ar strwythur teuluoedd amrywiol.

Mae priodas yn fater sydd wedi ei ddatganoli yn y Deyrnas Unedig ac mae statws priodas rhwng 
cyplau o’r un rhyw yn amrywio yn dibynnu ar le’r ydych yn byw, yng Nghymru, Lloegr, yr Alban neu 
Ogledd Iwerddon. Er enghraifft, mae priodasau rhwng cyplau o’r un rhyw yn gyfreithlon ac yn cael 
eu cynnal yn gyson yng Nghymru a Lloegr ers 2014, ond nid ydynt yn gyfreithlon eto yng Ngogledd 
Iwerddon.  Mae priodas rhwng cyplau o’r un rhyw yn ddatblygiad arwyddocaol yn strwythur 
teuluoedd yn y gymdeithas gyfoes ac mae’n golygu ei bod yn gyfreithlon i gyplau o’r un rhyw briodi 
yn swyddogol drwy wasanaeth sifil neu wasanaeth crefyddol.

Ffrwythlondeb 
a Thechnoleg 
Atgenhedlu
Mae newidiadau mawr wedi digwydd ym maes geni a magu plant sydd wedi 
dylanwadu ar gyfansoddiad a strwythur teuluoedd o fewn ein cymdeithas heddiw. 
Yn hanesyddol, y duedd oedd trafod geni a magu plant yng nghyd-destun teuluoedd 
heterorywiol, traddodiadol yn unig. Ond mae technolegau sy’n rhoi cymorth i 
unigolion atgenhedlu wedi dylanwadu ar dulliau cenhedlu plant ers i’r babi cyntaf 
gael ei eni yn dilyn triniaeth ffrwythloni in vitro (IVF) yn 1978. Mae bodolaeth mamau 
benthyg (surrogate mothers) a rhoddwyr sberm yn cynnig dewisiadau gwahanol i 
gyplau sydd am gychwyn teulu. Mae’r datblygiadau ym maes atgenhedlu yn medru 
bod yn gymhleth, maent yn herio diffiniadau ‘traddodiadol’ o deulu ac yn codi 
cwestiynau moesegol am berthnasoedd penodol o fewn teulu hefyd. Er enghraifft, 
gwelwyd rhai achosion llys lle’r oedd unigolion yn brwydro dros eu hawliau 
cyfreithiol fel rhieni.

Trobwynt hanesyddol arall yn strwythur a chyfansoddiad teuluoedd oedd Deddf Erthylu 1967  
(a ddaeth i rym yn 1968) a adlewyrchai newidiadau cymdeithasol y 1960au. Dyma ddeddf Senedd 
y Deyrnas Unedig a’i gwnaeth yn gyfreithlon i ymarferwyr cofrestredig erthylu babanod o dan 
amodau neilltuol. Sicrhaodd y ddeddf hon fod erthyliad ar gael i fenywod drwy’r Gwasanaeth 
Iechyd Gwladol am y tro cyntaf. Mae’r ddeddf mewn grym ym Mhrydain Brydain ond nid yng Ngledd 
Iwerddon lle mae erthylu yn parhau i fod yn anghyfreithlon. Gellid dadlau bod crefydd yn parhau i 
fod yn ddylanwad pwysig yng Ngogledd Iwerddon.

Mae nifer o ddadleuon moesol o blaid ac yn erbyn erthylu. Fodd bynnag, mae’r ddeddf wedi rhoi 
mwy o ryddid a dewis i fenywod nad ydynt am fod yn feichiog (am nifer o resymau gwahanol) 
ac y mae hynny yn gallu dylanwadu ar y math o deuluoedd sy’n bodoli. Yn y gorffenol roedd gan 
fenywod lai o ryddid a gellir dadlau bod eu bywydau yn aml yn cael eu siapio gan benderfyniadau 
pobl eraill (ac yn enwedig gan ddynion neu sefydliadau fel yr eglwys neu’r capel). Gan fod dylanwad 
crefydd bellach yn lleihau  tybed a oes llai o stigma ynghlwm ag erthylu erbyn hyn? Tybed a oes 
yna gydnabyddiaeth bod y dewisiadau sydd ar gael i fenywod yn hollbwysig? Mae datblygiadau ym 
maes erthylu hefyd yn adlewyrchu datblygiadau meddygol a thechnolegol y gymdeithas fodern 
sy’n dylanwadu ar y math o deuluoedd sydd yn bodoli yn ein cymdeithas gyfoes. 

Dyma ddolen i ystadegau erthylu yng Nghymru a Lloegr sy’n dangos bod yna gynnydd 
yn nifer yr erthyliadau ers cyflwyno’r ddeddf wreiddiol:

https://www.gov.uk

https://www.gov.uk/government/collections/abortion-statistics-for-england-and-wales

Rolau Rhywedd 
yn Newid
Mae’n bosib dadlau bod rolau rhywedd yn newid o fewn 
y teulu. Mae llafur domestig wedi ei rannu’n fwy cyfartal 
erbyn hyn gyda merched a dynion yn ymgymryd â rolau 
mwy cyfartal o fewn y cartref. Tybed a yw ffeministiaid 
yn cytuno bod rolau rhywedd wedi datblygu erbyn 
hyn [bydd yna drafodaeth bellach o fewn yr adran ar 
ffeministiaeth]?

Who should do the dishes now? Exploring gender 
and housework in contemporary south Wales. Dawn 
Mannay (2014) Contemporary Wales 27 (1) 21-39

Dyma ymchwil sy’n pwyso a mesur rolau rhywedd a 
rhaniad llafur domestig o fewn y teulu yn Ne Cymru. 
Dengys yr ymchwil fod rolau llafur domestig yn 
parhau’n anghyfartal lle mae merched yn profi tyndra 
seicolegol rhwng gweithio llawn amser a chwblhau 
tasgau domestig sydd yn eu meddwl nhw yn dal yn 
ddisgwyliedig ohonynt fel ‘Mam Gymreig’. O bryd i’w 
gilydd maent yn diffinio eu hunain fel ‘pobl ddiog’ sy’n 
codi’r cwestiwn a yw rolau llafur domestig wir wedi 
datblygu yn y Gymru gyfoes?

Gallwn ddadlau bod newidiadau cymdeithasol wedi dylanwadu’n amlwg ar strwythur y teulu 
o fewn y gymdeithas gyfoes. Mae gwahanolddeddfau sydd wedi dod i rym yn cydnabod bod 
ein bywydau wedi newid ers ‘cyfnod euraidd y teulu’ yn y 1950au (a oedd mewn gwirionedd 
yn anwybyddu’r amrywiaeth cymdeithasol yn ogystal ag ochr dywyll y teulu.) Ond er newid 
deddfwriaethol, mae Stonewall yn dadlau bod angen i agweddau newid hefyd o fewn y gymdeithas 
er mwyn i amrywiaeth cymdeithasol gael ei lwyr dderbyn fel ‘norm’ o fewn y gymdeithas.

Yn sgil newidiadau cymdeithasol a’r datblygiadau technolegol sydd wedi dylanwadu ar yr uned 
deuluol dros y degawdau, mae’n bwysig pwyso a mesur y  persbectifau cymdeithasol ar y teulu o 
fewn ein cymdeithas. Tybed a yw pob un ohonynt yn cydnabod y datblygiadau yma? Mae’r ffordd 
y mae’r persbectifau damcaniaethol canlynol yn gweld y teulu yn adlewyrchu’r ffordd y maent 
yn gweld y byd. Er enghraifft, a yw diffiniad Murdock o’r teulu yn 1949 yr un mor berthnasol i ni 
heddiw?



Persbectifau 
damcaniaethol 

Persbectifau 
damcaniaethol 
o deuluoedd a 
chartrefi:
• SWYDDOGAETHOLDEB
• MARCSIAETH
• FFEMINISTIAETH
• ÔL-FODERNIAETH
• Y DDE NEWYDD

Swyddogaethwyr a’r Teulu

Mae swyddogaethwyr (functionalists)  yn credu bod pob 
sefydliad yn y gymdeithas (e.e. y teulu, addysg, a dosbarth 
cymdeithasol) yn cyfrannu at gynnal y gymdeithas. 
Ystyriwch y gair ‘swyddogaethwyr’ yn ofalus, mae’n 
awgrymu pwysigrwydd swyddogaeth neu rôl sefydliadau 
cymdeithasol. Felly, beth yw swyddogaeth y teulu i’w 
haelodau? Yn ôl dehongliad y swyddogaethwyr mae’r 
strwythur teuluol yn ddefnyddiol i’r gymdeithas gyfan. 
Maent o’r farn mai rhywbeth cadarnhaol i’w haelodau yw’r 
teulu. Mae swyddogaethwyr yn cymharu’r gymdeithas 
â chorff dynol – mae’n rhaid i bob rhan gyd-dynnu a 
chydweithio er mwyn i’r corff weithio’n effeithiol. Yn ôl y 
swyddogaethwyr, y teulu yw’r strwythur mwyaf allweddol 
yn y gymdeithas a dyma yw calon y corff sy’n cadw’r corff 
cyfan i fynd.

Prif swyddogaethau’r teulu yw:

• Gofalu am anghenion emosiynol aelodau
• Darparu cartref sicr i aelodau
• Cymdeithasoli plant
• Atgenhedlu’r hil
• Sefydlu personoliaeth oedolion

Roedd George Peter Murdock yn swyddogaethwr pwysig ym 
maes y teulu.

Astudiodd Murdock 250 o gymdeithasau amrywiol ar draws y 
byd a gwelodd fod teuluoedd yn bodoli ym mhob diwylliant 
ledled y byd. Dyma nodweddion cyffredin y teulu yn ôl 
Murdock:

• Grŵp cymdeithasol yn byw gyda’i gilydd
• Rhannu incwm
• Cynnwys dau oedolyn mewn perthynas rywiol dderbyniol 

gyda’i gilydd
 
Nododd Murdock bod gan deulu traddodiadol 4 swyddogaeth amlwg sef:

1. Rheoli allbwn rhywiol
2. Atgenhedlu - atal llosgach
3. Swyddogaeth economaidd - defnyddio a chreu nwyddau
4. Swyddogaeth addysgol - trosglwyddo gwybodaeth
 

Roedd Talcot Parsons yn swyddogaethwr enwog iawn a fu’n 
ysgrifennu am y teulu hefyd.

Aeth Parsons ati i ddadansoddi’r teulu Americanaidd yn y 
1950au, a’i ddadl ef oedd  ei bod yn bosib cyffredinoli’r darlun 
o’r teulu. Yn benodol, honnai fod dwy swyddogaeth gan y teulu:

1. Cymdeithasoli cynradd – dysgu’r plant sut i fwyta, ymolchi, 
siarad, ymddwyn yn briodol – h.y. dysgu a derbyn normau a 
gwerthoedd cymdeithasol

2. Sefydlogi personoliaeth oedolion – darparu cefnogaeth 
emosiynol iddynt.

Marcsiaeth a’r Teulu

Persbectif Marcsiaeth (Marxism) yw bod cymdeithas mewn 
cyflwr o wrthdaro parhaus a bod y dosbarth gweithiol (y 
proletariat) yn cael eu rheoli a’u gormesu gan gyfalafwyr 
(capitalists),  a’r dosbarth canol (y bourgeoisie). Yn ôl y 
Marcswyr, cyfalafwyr sy’n elwa ar draul y dosbarth gweithiol 
ac felly nid yw’r gymdeithas er budd pawb. Credant fod 
sefydliadau cymdeithasol amrywiol yn cael eu rheoli gan 
gyfalafwyr ac yn cael eu defnyddio i hybu buddiannau’r 
rheini, ar draul buddiannau’r dosbarth gweithiol. Roedd Karl 
Marx, sydd y tu ôl i’r persbectif hwn, yn erbyn cyfalafiaeth 
(capitalism) ac yn ei gweld fel system economaidd lle’r oedd 
dulliau cynhyrchu yn cael eu rheoli gan berchnogion preifat er 
mwyn creu elw.

Mae Marcsiaeth yn rhan o’r persbectif gwrthdaro (conflict perspective) ac felly’n pwysleisio’r 
gwrthdaro sydd yn bodoli o fewn cymdeithas. Wrth ystyried y teulu, mae Marcswyr yn tueddu i 
weld nodweddion negyddol a niweidiol sydd ynghlwm â’r uned deuluol. Mae hynny’n wahanol i 
safbwyntiau’r swyddogaethwyr sy’n ymdrin â’r teulu mewn modd cadarnhaol ac optimistaidd.

Mae’r uned deuluol yn cynhyrchu ac yn defnyddio gwasanaethau a nwyddau cyfalafol. Yn ôl 
Marcswyr, mae’r teulu yn uned sy’n cymdeithasoli plant ac yn creu cenhedlaeth newydd o 
weithwyr i’r economi gyfalafol.  Cred Marcswyr fod y teulu’n trosglwyddo gwerthoedd cyfalafol 
i’r genhedlaeth nesaf. Mae’r teulu yn cynnal a throsglwyddo anghyfiawnderau cyfalafiaeth drwy 
eu cyflwyno i’r genhedlaeth nesaf fel ymddygiad “normal” a “naturiol.” Mae’r gwerthoedd sy’n 
cael eu dysgu a’u trosglwyddo gan yr uned deuluol (e.e. gweithio’n galed a pharch i awdurdod) 
yn cael eu dehongli fel gwerthoedd negyddol gan y Marcswyr ac fel gwerthoedd sy’n helpu cynnal 
cyfalafiaeth. Nid yw aelodau’r teulu (y proletariat) yn aml yn ymwybodol eu bod yn cael eu gormesu 
a’u hecsbloetio. Gelwir hyn yn ymwybyddiaeth ffug (false consciousness).

Mae Marcswyr yn cytuno gyda swyddogaethwyr bod y teulu yn gweithio i gynnal cymdeithas. 
Y gwahaniaeth yw bod Marcswyr yn gweld hyn yn beth negyddol, gan ei fod yn niweidio ac yn 
ecsbloetio aelodau’r teulu er budd y system gyfalafol. Dim ond i garfan arbennig o’r gymdeithas 
mae’r teulu’n fuddiol, sef y dosbarth uwch sy’n rheoli pob dim (y bourgeoisie). Nid yw’n gweithredu 
er lles y dosbarth gweithiol (y proletariat) ond yn hytrach mae’n cynnal y status quo sef bod y 
dosbarth uwch yn dominyddu ac yn ecsbloetio gweddill cymdeithas. 

Mae Marcswyr yn dadlau bod gwaith di-dâl merched o fewn yr uned deuluol yn paratoi gweithwyr 
ar gyfer byd gwaith. Gan nad yw gwragedd tŷ (a merched yn gyffredinol) yn cael eu talu am eu 
llafur yn y cartref, mae cyfalafwyr yn elwa o’r gwaith di-dâl yma. Gellir honni felly fod cyfalafiaeth 
yn cael llafur dau berson am bris un. Cred Marcswyr fod y teulu (yn arbennig rolau domestig a gofal 
bugeiliol y fam a’r wraig) yn gweithredu fel falf ddiogelu sy’n rhyddhau rhwystredigaethau dynion 
dosbarth gweithiol sydd yn gweithio oriau hir er mwyn creu elw i’r cyfalafwyr.

Credai Frederick Engels (cydweithiwr a chyfaill Karl Marx) fod y teulu cnewyllol wedi ei ddatblygu 
er mwyn i ddynion allu trosglwyddo eu hetifeddiaeth breifat i’w plant. Hynny yw, roedd yr uned 
deuluol yn cynnig y sicrwydd o wybod pwy oedd plant y dyn, er mwyn trosglwyddo adnoddau a 
chyfoeth iddynt yn haws. Yn ôl Engels, nid  etifeddiaeth yn unig oedd yn cael ei rheoli o fewn y teulu; 
roedd y teulu yn sefydliad oedd yn bodoli er mwyn rheoli merched hefyd.

Ffeministiaeth a’r Teulu

Mae ffeministiaeth (feminism) yn rhan o’r persbectif 
gwrthdaro (conflict perspective) a’r syniad creiddiol y 
tu ôl iddi yw bod merched yn cael eu hecsbloetio a’u 
dominyddu gan ddynion mewn sawl maes o fewn y 
gymdeithas. Mae ffeministiaid yn credu ein bod yn byw 
mewn cymdeithas batriarchaidd (patriarchal) – sef 
cymdeithas lle mae dynion yn rheoli a gormesu merched. 
Y tro hwn, dynion sydd yn elwa o sefyllfa israddol y ferch 
o fewn y gymdeithas, nid y cyfalafwyr fel mae Marcswyr 
yn credu. Yn ôl ffeministiaid, yn y teulu mae gormes 
merched yn dechrau oherwydd bod dynion yn rheoli a 
merched yn gwbl israddol. Mae ffeministiaid am weld 
cydraddoldeb rhywedd o fewn y gymdeithas sef bod 
merched a dynion yn cael eu trin yn gwbl gyfartal yn holl 
feysydd cymdeithas, e.e. byd gwaith a chwaraeon.

Cred ffeministiaid mai lluniad cymdeithasol (social construct) yw rhywedd, hynny yw, bod rolau 
rhywedd o fewn cymdeithas yn cael eu dysgu yn hytrach na’u siapio gan fioleg. Mae ffeministiaid yn 
dadlau mai’r teulu yw’r sefydliad sy’n dylanwadu fwyaf ar gymdeithasoli unigolion i dderbyn rolau 
sy’n ‘addas’ i’w rhywedd.

Cred ffeministiaid fod y teulu patriarchaidd yn adlewyrchu’r gymdeithas batriarchaidd ehangach. 
O fewn y teulu, merched sy’n gwneud y mwyafrif helaeth o’r tasgau domestig fel coginio a glanhau 
a gofalu am aelodau’r teulu. Dadleuant felly, fod disgwyl i ferched ymgymryd â’r tasgau hyn nid yn 
unig yn y teulu ond yn y gymdeithas ehangach.

Mae’r teulu yn sefydliad sydd yn cyfrannu at ddominyddiaeth dynion dros fenywod mewn sawl 
ffordd (e.e. mae cymdeithasoli a dysgu am rolau rhywedd a rhaniad llafur domestig yn digwydd o 
fewn y teulu yn y man cyntaf). 

Bu Ann Oakley (The Sociology of Housework, 1974) yn astudio 
gwragedd tŷ yn Llundain a darganfu eu bod yn gwneud 77 awr o 
waith tŷ ar gyfartaledd bob wythnos. Nododd 70% o’r gwragedd 
tŷ a holwyd eu bod yn anhapus yn gwneud y gwaith diflas ac 
undonog hwn heb statws na chyflog. Yn ôl astudiaeth fwy diweddar 
gan y Swyddfa Ystadegau Gwladol (2016), darganfuwyd bod 
merched yn parhau i wneud mwy na dwywaith cymaint o waith tŷ, 
gofal plant a choginio, o’i gymharu â dynion.

Dilynwch y ddolen yma i gael rhagor o wybodaeth.

https://www.ons.gov.uk

https://www.ons.gov.uk/employmentandlabourmarket/peopleinwork/earningsandworkinghours/articles/womenshouldertheresponsibilityofunpaidwork/2016-11-10

Nododd Shulamith Firestone (The Dialectic of Sex, 1970) fod y 
teulu fel sefydliad yn sail i batriarchaeth o fewn y gymdeithas. 
Yn ôl Firestone, roedd dominyddiaeth dynion yn seiliedig ar 
bedair “ffaith”:

1. Bod merched yn ddibynnol ar ddynion oherwydd eu bioleg 
atgenhedlol

2. Bod babanod yn ddibynnol ar y fam am gyfnod hir
3. Bod cysylltiad agos rhwng y fam a’i phlentyn sy’n deillio o’r 

ffaith bod y fam wedi cario’r babi yn y groth am 9 mis
4. Bod gwahaniaethau biolegol rhwng dynion a merched 

yn sail i wahaniaethau eraill e.e. rhai cymdeithasol, 
economaidd, gwleidyddol ac ideolegol

Dadleua Firestone mai bioleg atgenhedlol merched sydd tu cefn i’r anghydbwysedd grym 
rhwng dynion a merched. O ganlyniad, cred Firestone na fydd merched yn rhydd nes bod proses 
beichiogrwydd  yn gallu digwydd y tu allan i’r groth.

Mae nifer o garfannau gwahanol o Ffeministiaid yn bodoli. Dyma rai ohonynt:

• Ffeministiaid Rhyddfrydol
 Yn deillio o Ryddfrydiaeth (liberalism) ble mae rhyddid yr unigolyn yn bwysig, maent am greu  

cymdeithas gyfartal rhwng dynion a merched.

• Ffeministiaid Radical 
 Maent am chwyldroi cymdeithas yn gyfan gwbl a dod â dominyddiaeth dynion i ben.

• Ffeministiaid Marcsaidd
 Yn deillio o syniadaeth Farcsaidd sy’n gweld mai cyfalafiaeth yw’r rheswm dros  safle israddol 

merched o fewn y gymdeithas.

• Ffeministiaid Ôl-Fodern
 Yn deillio o syniadau ôl-fodern sy’n pwysleisio bod angen edrych tu hwnt i gategorïau 

ffeministiaid traddodiadol (e.e. Rhyddfrydol a Radical) er mwyn cydnabod amrywiaeth rolau 
merched yn y gymdeithas fodern.

Yr Ôl-fodernwyr a’r Teulu

Mae ôl-fodernwyr (post-modernists) yn 
dadlau ein bod yn byw bellach mewn byd 
ôl-fodern a chyfoes lle nad yw strwythurau 
traddodiadol, anhyblyg fel y teulu cnewyllol 
yn bodoli mwyach. Mae amrywiaeth 
cymdeithasol a newidiadau cymdeithasol 
yn nodwedd amlwg o gymdeithas ôl-fodern. 
Nododd Judith Stacey (1988) fod y teulu 
ôl-fodern yn un anhrefnus o ran ei natur 
erbyn hyn. Yn ei hymchwil yng Nghaliffornia, 
darganfu Stacey fod nifer o ferched bellach 
yn ailwampio eu rolau o fewn y teulu gan eu 
bod yn gwrthod rôl ‘draddodiadol’ y wraig 
tŷ ac yn dilyn gyrfa, yn dychwelyd i addysg 
neu’n ysgaru oddi wrth eu gwŷr.

O fewn cymdeithas ôl-fodern mae strwythur y teulu’n amrywiol iawn gan fod gan unigolion y 
rhyddid i fyw eu bywydau fel maent yn dymuno (gallant ddewis perthyn i isddiwylliant, a bod yn 
agored am eu rhywioldeb). Yn y gorffennol, nid oedd gan unigolion y rhyddid hwn, ond erbyn hyn 
nid oes angen i ni ddiffinio ein bywydau o fewn fframweithiau traddodiadol a chul. Mae newidiadau 
cymdeithasol cyflym megis datblygiad technoleg (y we, cyfryngau cymdeithasol) wedi newid y 
cysyniad o amser a lleoliad ac felly wedi trawsnewid y ffordd yr ydym yn byw ein bywydau - nid 
yw bywyd yn dilyn patrwm amlwg yn y gymdeithas fodern. Mae bywyd teuluol, o ganlyniad, yn 
amrywiol iawn ac nid oes un math o deulu yn fwy amlwg nodweddiadol o’r gymdeithas nag un 
arall, yn wahanol i’r teulu cnewyllol yn y gorffennol. Mae’n fwy anodd cyffredinoli am strwythurau’r 
gymdeithas fel oedd yn bosib yn ystod cyfnod Durkheim neu Marx.

Mae Ulrich Beck (1986) yn ei waith ‘Risk Society’ yn nodi bod newidiadau cymdeithasol wedi 
gweddnewid y teulu fel sefydliad. Yn ôl Beck mae’n rhaid negodi ac ail-negodi rolau’r holl aelodau 
o fewn y teulu gan ei fod wedi datblygu‘n sefydliad lle mae’r ffocws ar yr unigolion. Yn ôl Beck 
(1986:89), “the spiral of individualization is thus taking hold inside the family: labor market, 
education, mobility – everything is doubled and trebled. Families become the scene of a continuous 
juggling of diverging multiple ambitions among occupational necessities, educational constraints, 
parental duties and the monotony of housework.”

Y Dde Newydd a’r Teulu

Gallwn olrhain persbectif y Dde Newydd (The New Right) i’r 1980au, pan ddadleuodd ysgolheigion y 
persbectif hwn fod polisi’r llywodraeth yn cyfrannu at ddirywiad teuluoedd traddodiadol. Roeddent 
yn credu bod y wladwriaeth les yn ymyrryd yn ormodol ac wedi creu ‘nanny state’ lle’r oedd 
unigolion yn orddibynnol ar fudd-daliadau er mwyn goroesi (Murray 1989). Roedd Murray (1989) 
o’r farn bod ‘tanddosbarth’ wedi ei sefydlu oedd yn is na’r dosbarthiadau cymdeithasol eraill. Yn 
ôl Murray, roedd aelodau’r dosbarth hwn yn ddibynnol ar fudd-daliadau, yn aml yn deuloedd un 
rhiant, di-waith oedd yn profi tlodi ac yn cael eu cau allan yn gymdeithasol. Gwelodd Murray (1989) 
fod y ‘tanddosbarth’ yn ddinistriol i normau a gwerthoedd ‘traddodiadol’ y teulu cnewyllol.

Dyma bersbectif adain dde sy’n debyg i bersbectif y swyddogaethwyr gan ei fod yn edrych ar y 
teulu mewn modd traddodiadol. Mae’r Dde Newydd yn hyrwyddo’r teulu fel sefydliad traddodiadol 
a cheidwadol. Maent o blaid y teulu cnewyllol ac yn beio problemau cymdeithas ar y ffaith nad 
y teulu cnewyllol yw’r norm bellach. Maent yn gweld amrywiaeth cymdeithasol a newidiadau o 
fewn y teulu fel bygythiad i sefydlogrwydd y gymdeithas. Mae’r persbectif yn arddel rolau rhywedd 
traddodiadol lle dylai’r wraig fod yn wraig tŷ sy’n aros gartref i edrych ar ôl y plant ac i gefnogi ei 
gŵr.

Eisiau darllen am ymchwil yn y Gymraeg?

Mae’r cyfnodolyn Gwerddon yn cyhoeddi ymchwil academaidd ym meysydd y Gwyddorau, y 
Celfyddydau a’r Dyniaethau. 

www.gwerddon.cymru

http://www.gwerddon.cymru/cy/hafan/


Dr Cynog Prys a Dr Rhian Hodges
Ysgol Hanes, Athroniaeth a Gwyddorau Cymdeithas 

Mae Prifysgol Bangor yn arloesi fel darparwr addysg uwch drwy gyfrwng y Gymraeg.

Maent yn cynnig amrywiaeth o raddau dwyieithog, gan gynnwys Gradd Cymdeithaseg gyda Pholisi 
Cymdeithasol sydd ar gael yn gyfan gwbl drwy’r Gymraeg:

www.bangor.ac.uk

https://www.bangor.ac.uk/so/index.php.cy

